
					Prawfddarllenwyd y dudalen hon


"Y nefoedd eresawl a ddyferasant,

"Cymylau tewion, mawrion ymwriant,

"Diofn iawn weision y defnynasant

"I lawr o'r entrych fawrwych lifeiriant;

"Mynyddoedd uthrawl, oesawl, doddasant

"O flaen Dofydd, i gyflawni difiant

"A'r Sinai hwnw yn eres hwy unant,

"Dieisawr weithredasant—dros burder

"Duw Ior y Gwiwner a'i der ogoniant."



Unodd cenadau'r wiwnef

O blaid anwyliaid y nef.



Fe ddygodd Duw'n fuddugol—y genedl

I'r Ganaan naturiol

Addawodd roi i'w dduwiol

Weision mâd, a'u hâd o'u hol.



Tarianawg mewn tirionwch—y daethant

Trwy deithiau'r anialwch,

Tan unben, hoff lawen fflwch,

Llawn aidd, i dir llonyddwch.



Y ddedwydd wlad dda odiaeth—lifeiriawl

O fawrwych ddarbodaeth,

Rhi y nef ei rhoi a wnaeth

Iddynt yn etifeddiaeth.



Achles mewn tir heddychlawn

Fwynhasant, a llwyddiant llawn;

Ced oesawl, tra cadwasant

Gyfraith lân seirian Duw sant;

Chwyrn eiddig ddychryn oeddynt,

Lawn gwae, i'w holl alon gynt;

